
ER GWYBODAETH
PRYDER PENNAETH AM DDYFODOL ATHRAWON IFAINC

Yn ei araith gyntaf i Gynhadledd Flynyddol yr Undeb yn Aberystwyth ar Ebrill 27-28, bydd Llywydd newydd Undeb Cenedlaethol Athrawon Cymru, Robert Howells, sydd yn Bennaeth ysgol profiadol, yn dweud ei fod yn gofidio’n fawr am sefyllfa athrawon ifainc sydd yn methu a chael eu swydd gyntaf i sicrhau’r profiad angenrheidiol i fod yn athrawon cymwysedig.
“Mae nifer ar gontractau dros dro neu’n gweithio trwy asiantaethau sy’n golygu eu bod yn derbyn llai o gyflog, heb sicrwydd rhag salwch a heb dderbyn cyfraniadau tuag at eu pensiwn.”  
“Mae’n warthus,” ychwanegodd, “eu bod yn cael eu trin yn y fath fodd ac rwyf yn bryderus iawn am effaith tymor hir hyn.  Hwy, wedi’r cyfan, yw dyfodol addysg yng Nghymru – rhaid sicrhau bod graddedigion ifainc galluog a brwdfrydig yn gweld bod addysgu yn cynnig gyrfa werth chweil iddynt.”
Yn ei araith, bydd hefyd yn tynnu sylw at y pwysau gwaith sy’n parhau yn fwrn ar athrawon. “Yn gynyddol,” meddai, “gwelaf athrawon yn colli gwaith oherwydd straen, yn gorfod ymddeol yn gynnar oherwydd salwch ac yn colli eu hiechyd yn fuan ar ôl ymddeol.”
Wrth groesawu amcanion llawer o’r newidiadau a mentrau ym myd addysg heddiw, mae’n pwysleisio’r angen i’w hariannu’n ddigonol ac am fwy o gysondeb ar draws Cymru.  “Ar hyn o bryd, mae’r gwahaniaethau cyllidol o awdurdod i awdurdod yn arwain at ryw fath o loteri cod post sydd yn gwbl annheg â’n hysgolion, ein hathrawon a’n disgyblion,” dywedodd.

Yn enedigol o bentref Myddfai, ger Llanymddyfri, dychwelodd Robert Howells yn Brifathro i’w hen ysgol gynradd.  Mae’n byw yn Llangadog ac erbyn hyn yn Bennaeth ysgol gynradd Llanybydder.  Mae’n aelod o Gyngor Cenedlaethol UCAC ers rhai blynyddoedd ac mae’n edrych ymlaen yn fawr at yr her o arwain yr undeb dros y flwyddyn nesaf.

